
    Hörmətli qurultay nümayəndələri!
    Əziz xanımlar!
    Sizi Azərbaycan qadınlarının VI qurulta-
yının açılışı münasibətilə salamlayır, hamınıza
cansağlığı, xoşbəxtlik və gələcək fəaliyyəti-
nizdə uğurlar arzulayıram.
    Qurultayın Ulu Öndər Heydər Əliyevin
100 illik yubileyinə həsr olunması dərin
məna daşıyır. Ümummilli Lider qadınlarımızın
ictimai-siyasi proseslərdə yaxından iştirak
etmələrinə və dövlət qurumlarında geniş
təmsil olunmalarına həmişə xüsusi diqqət
yetirmişdir. Azərbaycan qadınlarının 25 il
əvvəl Ulu Öndərin təşəbbüsü ilə keçirilən
ilk qurultayı ölkəmizdə qadın hərəkatının

keyfiyyətcə yeni mərhələsini başlatmışdır.
Ötən müddətdə cəmiyyətdəki mövqeləri daha
da möhkəmlənən qadınlarımız respublikanın
sosial-iqtisadi və mədəni-elmi potensialının
gücləndirilməsi işinə dəyərli töhfələr bəxş
etmişlər. Onların təqdirəlayiq ictimai nüfuzu
təməl prinsipləri Heydər Əliyev tərəfindən
müəyyən edilmiş dövlət qadın siyasətinin
ardıcıl gerçəkləşdirilməsinin nəticəsidir.
    Qloballaşmanın vüsət aldığı və milli özü-
nəməxsusluğu sürəkli dəyişikliklərə məruz
qoyduğu bir vaxtda mədəni-mənəvi dəyər-
lərimizin qorunub saxlanılmasında və yaşa-
dılmasında Azərbaycan qadınlarının xidmətləri
misilsizdir. Məmnunluq hissi ilə bildirmək

istəyirəm ki, onlar eyni zamanda maarifpərvər
sələflərinin ənənələrini müvəffəqiyyətlə davam
etdirərək, artan təşəbbüskarlıqları və dolğun
sosial-mədəni fəaliyyətləri ilə ictimai həya-
tımıza yeni güc qatır, müstəqillik salnaməmizə
parlaq səhifələr yazırlar. Hər bir nailiyyəti-
mizdə qadınların böyük zəhməti vardır. Fə-
dakar analarımızın Vətən sevgisinin bariz
nümunəsi dövlətimizin suverenliyi və ərazi
bütövlüyünün bərpası naminə döyüş mey-
danındakı unudulmaz rəşadəti ilə xalqımızın
mübarizlik ruhunu nümayiş etdirən milli əqi-
dəli gənc nəsildir.
    Azərbaycan öz tarixinin taleyüklü hadi-
sələrlə zəngin, çox şərəfli bir dövrünü yaşayır.

İşğaldan azad edilmiş ərazilərimizə Böyük
Qayıdışla bağlı hazırda genişmiqyaslı müxtəlif
layihələr icra olunmaqdadır. Vətənimizin
rifahı üçün var qüvvələrini əsirgəməyən qa-
dınlarımız bu nəhəng quruculuq işlərinin
fəal iştirakçılarıdır.
    Əminəm ki, qurultayınız aktual mövzu-
lardakı ətraflı müzakirələri və dəyərli tövsi-
yələri ilə faydalı platforma rolunu oynayaraq
ölkəmizdə qadın hərəkatını milli prioritetlərdən
irəli gələn vəzifələrin layiqincə həllinə isti-
qamətləndirəcəkdir.

İlham ƏLİYEV
Azərbaycan Respublikasının Prezidenti

Bakı şəhəri, 18 oktyabr 2023-cü il 

Azərbaycan qadınlarının VI qurultayının iştirakçılarına 

Øß ÃÐ
doğma, canım-varlığım qədər
sevdiyim Azərbaycanım
mənim qibləgahımdır

Təsisçi: Naxçıvan Muxtar respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır

Qiyməti 30 qəpik

Sayı: 194 (24.331)

20 oktyabr 2023-cü il, cümə 

    “Heydər Əliyev İli” çərçivəsində Azər-
baycan Respublikası Dövlət Neft Şirkəti (SOCAR)
tərəfindən silsilə tədbirlər həyata keçirilir.
Növbəti belə tədbir Naxçıvanda “Heydər
Əliyev və Azərbaycanın yeni neft strategiyası”
mövzusunda konfrans təşkil olunub.
    Konfransda iştirak etmək məqsədilə Nax-
çıvanda səfərdə olan SOCAR-ın nümayəndə
heyəti 16 oktyabr 2023-cü il tarixində Ümum-
milli Lider Heydər Əliyevin Naxçıvan şəhə-
rinin mərkəzində ucaldılan abidəsini ziyarət
edib, önünə gül dəstələri düzüb, Ulu Öndərin
əziz xatirəsini ehtiramla yad edib.
     Heydər Əliyev Muzeyini ziyarət edən SOCAR
rəsmiləri Ümummilli Liderin həyat və fəaliy-

yətinə dair fotoşəkil və eksponatlarla tanış
olublar. SOCAR tərəfindən muzeyə Ulu Öndər
Heydər Əliyevin neft-qaz sənayesindəki əvəzsiz
xidmətlərindən bəhs edən fotoşəkillər əsasında
hazırlanmış markalar hədiyyə olunub.
    Daha sonra SOCAR nümayəndə heyəti
Naxçıvan Muxtar Respublikasında Azərbaycan
Respublikası Prezidentinin səlahiyyətli nü-
mayəndəsi Fuad Nəcəfli ilə görüşüb. Görüşdə
“Heydər Əliyev İli” çərçivəsində SOCAR tə-
rəfindən təşkil olunan tədbirlər, təhsil sahəsində
görülən işlər barədə məlumat verilib, sahə
üzrə yeni təşəbbüslər müzakirə edilib. Cari
ilin iyununda Bakı Enerji Forumu çərçivəsində
“Naxçıvan və Şərqi Zəngəzurun bərpa olunan
enerji potensialı” mövzusunda xüsusi sessi-
yanın Naxçıvan şəhərində uğurla təşkil olun-
duğu vurğulanıb.
     SOCAR ilə Naxçıvan Dövlət Universitetinin
(NDU) rəhbər heyəti arasında universitetdə
keçirilən görüşdə Ulu Öndərin Azərbaycanda

elm və təhsilin inkişafı sahəsində apardığı
məqsədyönlü siyasətdən bəhs olunub, bu isti-
qamətdə əldə olunan mühüm nailiyyətlərin tə-
məlinin Ümummilli Lider tərəfindən qoyulduğu
vurğulanıb. “Heydər Əliyev İli” çərçivəsində
ölkəmizin ali təhsil müəssisələri arasında əmək-
daşlıq əlaqələrinin genişləndirilməsinin əhə-
miyyəti qeyd edilib, tərəflər arasında potensial
əməkdaşlıq imkanları müzakirə olunub.
    Görüşün sonunda SOCAR-ın Bakı Ali
Neft Məktəbi ilə Naxçıvan Dövlət Universiteti
arasında Anlaşma Memorandumu imzalanıb.
    Daha sonra nümayəndə heyəti Naxçıvan

Dövlət Milli Dram Teatrında Ulu Öndər
Heydər Əliyevin 100 illik yubileyi münasibətilə
təşkil olunan sərgi, konfrans və konsert pro -
qramında iştirak edib.
    Naxçıvan Dövlət Universitetinin bey-
nəlxalq əlaqələr üzrə prorektoru Aidə Cə-
lilzadənin moderatorluğu ilə keçirilən kon-
fransda əvvəlcə Azərbaycan Respublikasının
Dövlət Himni səsləndirilib, ölkəmizin ərazi
bütövlüyü uğrunda canlarından keçən şə-
hidlərimizin əziz xatirəsi bir dəqiqəlik sü-
kutla yad edilib.
    Sonra Ulu Öndər Heydər Əliyevin Naxçıvan
Dövlət Universitetinə səfərlərini əks etdirən
videoçarx nümayiş olunub.
    Tədbirdə Naxçıvan Dövlət Universitetinin
rektoru Elbrus İsayev, BANM-in rektoru
Elmar Qasımov və Naxçıvan Dövlət Univer-
sitetinin Beynəlxalq münasibətlər kafedrasının
dosenti Emin Şıxəliyev çıxış ediblər.
    Sonda Naxçıvan Dövlət Universitetinin
Konservatoriyasının Kamera Orkestrinin ifa-
sında konsert proqramı təqdim olunub.

- Nail ƏSGƏROV

Naxçıvanda “Heydər Əliyev və Azərbaycanın
yeni neft strategiyası” mövzusunda konfrans təşkil olunub

     Prezident 20 il bundan əvvəl and -
içmə mərasimində Azərbaycan Kons-
titusiyasına və “Qurani-Kərim”ə əl
basaraq ərazi bütövlüyümüzün və
suverenliyimizin bərpa ediləcəyinə
and içmişdi. Ərazi bütövlüyümüz
3 il bundan öncə, 44 günlük Vətən
müharibəsində öz həllini tapdı. Amma
azad edilmiş torpaqlarımızdan erməni
separatizmi təmizlənmədiyi üçün su-
verenliyimizin bərpası başa çatma-
mışdı. Sentyabr ayında isə 24 saatlıq
mükəmməl əməliyyatla suverenliyi-
miz bərpa olundu. Məhz böyük vədin
20-ci ildönümü günündə – oktyabrın
15-də Prezident Xankəndidə (Xoca-
lıda, Ağdərədə, Xocavənddə, Sər-
səngdə) Azərbaycan Bayrağını ucal-
daraq öz andına əməl etdi! Bununla
da müstəqilliyinin bərpasından sonra
Azərbaycan ilk dəfə ərazi bütövlüyü
və suverenliyi üzərində hüquqlarını
bərpa etdi! 15 oktyabr Azərbaycanın
suverenliyinin bərpası günü olaraq
tarixə keçdi və bu bizim Qələbəmiz-
dir! Əbədi Qələbəmiz!
     Prezident həmin gün Xankəndidə
çıxış da etdi. Vətən müharibəsində,
eləcə də antiterror əməliyyatı zamanı
şəhid olmuş qəhrəmanlarımızı yad
etdi. Qarabağ münaqişəsinin indiyə-

dək həll olunmamasının bəzi səbəb-
ləri, vaxtilə Azərbaycanı hədələyən,
indi isə Prezidentin öz sözləri ilə de-
sək, “təcridxanada çay içənlər”i la-
yiqincə ifşa edərək bu təlxəklərin və
onların havadarlarının layiqli cavabını
verdi. Diqqətçəkən mühüm məsələ-
lərdən biri də 2020-ci ilin noyabr
ayında Şuşanın azad edilməsindən
sonra ordumuzun Xankəndiyə niyə
girmədiyinin səbəblərini açıqlayaraq
bir daha bütün dünyaya hərb və dip-
lomatiyanın əxlaq normalarını izah
etdi. Bundan əlavə, ötən ay separat-
çılara qarşı aparılmış lokal antiterror
əməliyyatlarından da bəhs edərək bir
daha humanitar dəyərlərin Azərbaycan
dövləti üçün ən ali dəyərlərdən biri

olduğunu sübut etdi. Paralel olaraq
da münaqişənin əbədi olaraq davamı
üçün səylə canfəşanlıq edən Fransa
kimi ölkələrin dövlət siyasətinin iş-
ğalçılıq və kolonializm üzərində qu-
rulduğunu bir daha dünya ictimaiy-
yətinin diqqətinə çatdırdı. 
    Yerli və dünya mediasında ma-
raqla izlənilən kadrlardan biri də
Prezidentin Xankəndidə separatçıların
“prezident sarayı” kimi istifadə etdiyi
binaya baxış keçirməsi idi. Vaxtilə
Azərbaycana qarşı həyata keçirilən
xain planların, Gəncəyə, Bərdəyə,
Mingəçevirə və digər mülki yaşayış
məntəqələrinə hücumların hazırlan-
dığı bu “sarayda” dövlət başçısının
masa üzərinə qoyulmuş “böyük Er-

mənistan xəritəsi”nə reaksiyası da
özünəməxsus oldu: “Bunların xəs-
təliyi bax, budur – dırnaqarası böyük
ermənistan. Onu bədbəxt edən bax,
budur”. Xəritədə çox aydın şəkildə
Azərbaycanın Xəzər dənizinədək
uzanan qərb və cənub əraziləri, Gür-
cüstanın, bütövlükdə, cənub əraziləri,
Türkiyənin şərq əraziləri, İraqın Kürd

Muxtariyyətinə məxsus şimal əra-
ziləri, Suriyanın şimal-şərq əraziləri
və İranın şimal-qərb ərazilərinin əks
edildiyini görmək mümkün idi. Bu
bizim üçün yeni bir məlumat deyildi
və dövlət başçısı da bu reaksiyası
ilə bir daha onu bildirdi ki, Ermə-
nistanın işğal planı təkcə Azərbaycan
torpaqları ilə yekunlaşmırdı. İran,
İraq, Türkiyə, Suriya, Gürcüstan əra-
ziləri də İrəvanın işğal etmək istədiyi
və qarşıda böyük məqsəd kimi plan-
ladığı hədəflərdən idi. Amma Azər-
baycan bütün bu mənfur planların
üstündən qalın xətt çəkərək onu ta-
rixin zibilliyinə göndərdi.
     Bəli, Azərbaycan tarixi günlər ya-
şayır, tarixi proseslərə müəlliflik edir.
Son günlərdə baş verən hadisələrin
qürurunu yaşamaq, həqiqətən, ayrı
bir hissdir. Bunun adı milli fəxarət
hissidir. Bu hissləri yaşamaq dünyada
çox az millətlərə nəsib olur. Çünki
bunun üçün bu qədər çətin və mürək-
kəb proseslərdən keçməli, öz liderinin
ətrafında sıx birləşib bir hədəf uğrunda
mübarizə aparmalı və qalib gəlməlisən.
Mübaliğəyə varmadan tam səmimi
deyirəm ki, Azərbaycan Prezidenti
mövcud şərtlər əhatəsində dünyada
buna nail olan yeganə Liderdir! 
    Son günlərdə baş verənlərlə bağlı
bir çox misallar gətirə bilərəm.
Ancaq onlardan yalnız birini sizə
təqdim edirəm.

Azərbaycan Prezidenti bunu dünyada bacaran yeganə lİderdir

   Qarabağ münaqişəsi artıq keç-
mişdə qalıb. Bu mövzuya toxunmaq
istəmirəm. Amma toxunmaq istə-
diyim odur ki, qlobal güclər ötən
30 il ərzində bu münaqişənin həll
olunması üçün nəinki cəhd etdilər,
əksinə, problemi “Qordi düyünü”nə
çevirmək üçün əllərindən gələn
hər şeyi etməyə çalışdılar. Amma
bir şeyi nəzərə almadılar, daha
doğrusu, hesablaya bilmədilər –
Azərbaycan Prezidentinin qətiyyə-
tini, verdiyi sözün məsuliyyətini!

  Rusiya Siyasi Araşdırmalar İnstitutunun direktoru Sergey Markov:
“İlham Əliyev on illər boyu Stepanaketr adlandırılan Qarabağın əsas
şəhəri olan Xankəndidə Azərbaycan Bayrağını qaldırdı. Azərbaycan
Prezidenti seçilməsinin 20-ci ildönümü günü. İlham Əliyevin necə
fəxr etdiyini təsəvvür edirsinizmi? Təsəvvür edirsinizmi, Azərbaycan
xalqı necə fəxr edir? Təsəvvür edirsinizmi, bütün dünya liderləri
İlham Əliyevə necə paxıllıq edirlər? Və onlar təxmin etməyə çalışırlar
ki, İlham Əliyevin uğurunun sirri nədədir?”

- Səbuhi HƏSƏNOV



220 oktyabr 2023-cü il “Şərq qapısı” qəzeti

    Naxçıvan Dövlət Universiteti və
Azərbaycan Respublikası Elm və
Təhsil Nazirliyinin Radiasiya Prob-
lemləri İnstitutunun birgə təşkilat-
çılığı ilə akademik Mahmud Kəri-
movun anadan olmasının 75 illiyinə
həsr olunmuş  elmi-texniki konfrans
keçirilib. 

    Konfransdan əvvəl qo-
naqlar Ümummilli Lider
Heydər Əliyevin abidəsini
ziyarət edərək abidə önünə
gül dəstələri qoyub ehtiram-
larını bildiriblər. Heydər Əli-
yev Muzeyi ilə tanışlıq za-
manı iştirakçılara Ümum-
milli Liderin şərəfli ömür yolunu
əks etdirən dəyərli eksponatlar barədə
ətraflı məlumat verilib. 
    Naxçıvan Dövlət Universitetində
keçirilən elmi-texniki konfransda
Ulu Öndər Heydər Əliyev və Vətə-
nimizin azadlığı uğrunda canlarını
qurban verən şəhidlərimizin əziz
xatirəsi bir dəqiqəlik sükutla yad
olunub, Azərbaycan Respublikasının
Dövlət Himni səsləndirilib. 
    Ali təhsil ocağının rektoru Elbrus
İsayev çıxış edərək akademik Mah-
mud Kərimovun mənalı ömür yo-
lundan, zəngin elmi yaradıcılığından
danışıb. O, görkəmli alimin çoxşaxəli
elmi fəaliyyəti ilə radiasiya fizikası
və informatika sahələrinin yeni bi-
liklərlə zənginləşməsində mühüm
rol oynadığını bildirib.
    Tədbirdə çıxış edən Azərbaycan
Milli Elmlər Akademiyasının I vitse -
prezidenti Arif Həşimov qeyd edib
ki, Mahmud Kərimovun elmi təd-
qiqatlarının başlıca istiqaməti di-
elektriklər fizikası ilə bağlı olub.
Alimin bir çox istiqamətlər üzrə
müəyyən etdiyi metodlar və gəldiyi
elmi nəticələr həmişə öz aktuallığı,
fundamental-nəzəri və tətbiqi əhə-
miyyəti ilə seçilib. 
    Vurğulanıb ki, böyük alim
AMEA-ya rəhbərliyi dövründə Azər-
baycan dövlətinin elm siyasətinə
böyük töhfələr verib və elmimiz

yeni bir inkişaf mərhələsinə qədəm
qoyub. Görkəmli elm təşkilatçısı
Azərbaycan elminin dünya elm struk-
turlarına sürətlə inteqrasiya olun-
masına, xarici ölkələrlə əlaqələrin
xeyli genişlənməsinə xidmət edib.
    Bildirilib ki, görkəmli alimin
elmi fəaliyyəti, araşdırmalarının nə-

ticələri ölkəmizdə və onun hüdud-
larından kənarda nəşr edilib və 200-ə
yaxın elmi əsərdə öz əksini tapıb.
Mərhum alim elmi nailiyyətlərinə
görə bir çox patent və müəlliflik
şəhadətnamələri alıb.
    Tanınmış alimin fəaliyyəti döv-
lətimiz tərəfindən layiqincə qiymət-
ləndirilib. O, Azərbaycan elminin
inkişafındakı xidmətlərinə görə
“Şöhrət” ordeninə layiq görülüb.
    Sonra Azərbaycan Milli Elmlər
Akademiyasının Naxçıvan Böl-
məsinin sədri, akademik İsmayıl
Hacıyev, Azərbaycan Respublikası
Elm və Təhsil Nazirliyinin Ra-
diasiya Problemləri İnstitutunun
icraçı direktoru, dosent  Rəvan
Mehdiyeva, Radiasiya Problemləri
İnstitutunun baş direktoru, AMEA-nın
müxbir üzvü İslam Mustafayev,
AMEA Rəyasət Heyətinin müşa-
viri, akademik Adil Qəribov, Azər-
baycan Dövlət Pedaqoji Univer-
sitetinin elm və innovasiyalar üzrə
prorektoru, professor Asəf Zama-
nov və digər çıxış edənlər gör-
kəmli alimlə bağlı xatirələrini bö-
lüşüblər.
    Qeyd edək ki, konfrans 2 ənənəvi
və 1 onlayn olmaqla, 3 bölmədə iki
gün əzində öz işini davam etdirib. 

Naxçıvan dövlət Universitetinin
Televiziya, mətbuat və

ictimaiyyətlə əlaqələr bölməsi

Akademik Mahmud Kərimovun 
75 illiyinə həsr olunmuş elmi-texniki konfrans

    Kənd təsərrüfatı nazirinin müavini
muxtar respublikada payızlıq taxıl
əkinlərinin gedişatı, eləcə də dövlət
tərəfindən təsərrüfatçılara göstərilən
dəstək, verilən subsidiya, gübrə tə-
minatı sahəsində görülən işlər və
qarşıda duran vəzifələrlə bağlı “Şərq
qapısı” qəzetinə müsahibə verib: –
Ötən ilin payızlıq, cari ilin yazlıq
əkinləri üzrə, ümumilikdə, 21 min
247 hektar sahə taxıl əkinləri həyata
keçirilib. Taxıl əkinləri üzrə 19 min
797 hektar sahədə biçin aparılıb,
1450 hektarda biçin aparmaq müm-
kün olmayıb. Biçin aparılmamasının
səbəbləri isə istehsalçıların düzgün
olmayan toxumlardan istifadə etməsi,
aqrotexniki qulluq qaydalarına düz-
gün riayət olunmaması, eyni za-
manda quraqlığın təsiridir. Bu ildən
etibarən bütün istehsalçılarla taxıl
əkinləri üzrə vaxtında şumun qaldı-
rılması, əkinin həyata keçirilməsi,
aqrotexniki qulluq qaydalarının gös-
tərilməsi haqqında mütəmadi olaraq
maarifləndirmə tədbirləri həyata ke-
çirilib və bu istiqamətdə işlər davam
edir. Eyni zamanda istehsalçıların
tələbatlarının ödənilməsi üçün dövlət
dəstəyi hesabına həm nağd formada
subsidiyaların, eləcə də gübrələrin
verilməsi təmin olunub. Cari ildə
isə dövlət dəstəyi hesabına toxumluq
buğdaların gətirilməsi də reallaşdı-
rılıb. Məlumdur ki, keçən il də bizim
istehsalçıların çoxu sertifikatı ol-
mayan dərmanlanmamış toxumlar-
dan istifadə edib. Təbii ki, bu kimi

toxumlarda immunitet aşağı
olur, zərərli orqanizmə, iqlimə
qarşı davamsızdır və nəticə
etibarilə məhsuldarlıq aşağı
düşür. Keçənilki əkinlər üzrə,
ümumilikdə, 49 min tondan
çox taxıl əldə edilib və orta
məhsuldarlıq 24,9 sentner olub.
Hazırda gətirilən toxumlar ser-
tifikatlıdır, dövlət reyestrinə

alınıb və Azərbaycanın digər böl-
gələrində, eləcə də muxtar respub-
likanın müvafiq rayonlarında sınaq-
dan keçirilib. Təcrübədə istifadə
olunur və yaxşı nəticələr əldə edilir. 
    Kənd təsərrüfatı nazirinin müavini
bildirib ki, hazırda gətirilən buğda
sortu “Alekseiç”dir. Keçən il muxtar
respublikanın müxtəlif
bölgələrində əkini hə-
yata keçirilib və xü-
susilə Şərurda yaxşı
nəticələr verib. Bu
mövsümdə də həmin
toxumun istifadəsi nə-
zərdə tutulur və buğda
ilə yanaşı, arpa toxumu
təminatı da yaradılıb.
Muxtar respublikada ilk dəfə taxıl
istehsalçıları dövlət dəstəyi hesabına
həmin toxumlardan istifadə edib,
əkinlərini həyata keçirəcəklər: –
Təbii ki, biz muxtar respublikada
bu il biçin aparılarkən istehsalçılara
tövsiyə etmişdik ki, biçindən sonra
dərhal şum qaldırma işləri aparılsın,
aqrotexniki qulluq qaydaları göstə-
rilsin. Lakin buna baxmayaraq,
müəyyən gecikmə halları vardır.
Belə ki, istehsalçılar qlobal isti hava
şəraitini nəzərə alaraq əkin işlərini
bir az gec həyata keçirmək istəyirlər.
Tövsiyəmiz odur ki, yubatmasınlar.
Düzdür, şum qaldırma həyata keçi-
rilir, əkin işləri aparılır, ancaq bu
işlərin davamlı şəkildə, qısa zamanda
yekunlaşdırılması daha yaxşı nəti-
cələr verə bilər. Ona görə də məsləhət

görürük ki, vaxtında şum qaldırma
prosesini bitirib əkini həyata keçir-
sinlər və xüsusilə də əkinlərdə ser-
tifikatlı toxum sortlarından istifadə
etsinlər. Eyni zamanda təsərrüfatçı-
lara dəstək olaraq gübrə təminatının
da yaradılmasına çalışırıq. Əvvəlki
illərdə hər zaman karbamid gübrə-
sindən istifadə olunub. Hazırda isə
çalışırıq ki, gübrə çeşidlərinin artı-
rılmasına nail olaq. Və bununla bağlı
artıq müəyyən tədbirlərin görülmə-
sinə başlanılıb. Bütün bu işləri gör-
məkdə əsas məqsədimiz keyfiyyətli
əkinlərin həyata keçirilməsinə nail
olmaqdır. 
     Xəyalə Dadaşova digər sahələr
üzrə təsərrüfatçıları maraqlandıran
məqamlara da toxunaraq qeyd etdi
ki, istehsalçılara dövlət dəstəyinin
göstərilməsi kənd təsərrüfatının in-
kişafına təkan verən amillərdən biridir.
Və dövlət dəstəyi hesabına hazırda

muxtar respublikada həm süni ma-
yalanma yolu ilə alınan buzovlara, o
cümlədən 2018-ci ildən fəaliyyət
göstərən arıçılıq təsərrüfatlarına hər
arı ailəsinə görə subsidiyaların ve-
rilməsi istiqamətində işlər həyata ke-
çirilir. Aqrar Subsidiya Şurası tərə-
findən sənədləri qaydasında olan,
komissiya tərəfindən işi yekunlaşdı-
rılan həm arıçı təsərrüfatçılarına, həm
də süni mayalanma yolu ilə alınan
buzovların sahiblərinə subsidiyaların
verilməsi haqqında qərar artıq qəbul
olunub. Bəzi rayonlarda həmin bu-
zovların, eyni zamanda arıçılıq tə-
sərrüfatlarının sənədləri tam hazırlanıb
təqdim olunmayıb və onların da sə-
nədləri hazır olanda subsidiyaları tə-
min ediləcək.

- Nail ƏSGƏROV

Kənd təsərrüfatı nazirinin müavini Xəyalə Dadaşova: 
“Naxçıvanda ilk dəfə taxıl istehsalçıları dövlət hesabına toxumlarla təmin olunacaq”

    Bu günlərdə Naxçıvan Muxtar respublikası kənd təsərrüfatı nazirinin
müavini, nazir vəzifələrini icra edən Xəyalə dadaşova “Naxçıvan Aq-
roservis” Açıq Səhmdar Cəmiyyətinin Şərur bazasında taxıl istehsalçıları
ilə görüşüb, təsərrüfatçıları narahat edən məsələlərə aydınlıq gətirib,
sualları cavablandırıb. 

    Naxçıvan Muxtar Respublikası Qaz
İstismar Xidmətində təşkil olunan tədbir
Ulu Öndərin və şəhidlərin əziz xatirə-
sinin bir dəqiqəlik sükutla yad edilməsi
ilə başlayıb.
    Tədbiri giriş sözü ilə açan xidmətin
rəisi Ramin İsmayılov bildirib ki, bu
gün ölkə həyatının bütün sahələrində
özünü göstərən uğurlar ölkəmizin neft
və qaz təminatı, enerji təhlükəsizliyinin xalqın taleyində
oynadığı müstəsna rolu əyani surətdə göstərir. Azər-
baycan strateji əhəmiyyət daşıyan Cənub Qaz Dəhlizi
layihəsinin təşəbbüskarı, səhmdarı və ev sahibinə çev-
rilib. Xidmət rəisi vurğulayıb ki, artıq Azərbaycan
hasil etdiyi qazı qonşu dövlətlərə ixrac edir. Belə ki,

sentyabrın 25-də Azərbaycan
və Türkiyə prezidentlərinin
Naxçıvana səfəri zamanı hər
iki ölkənin iqtisadiyyatına və
enerji təhlükəsizliyinə töhfə
verən İğdır-Naxçıvan qaz kə-
mərinin təməlqoyma mərasimi
keçirildi. Bu kəmərin çəkilişi
önəmli hadisədir və Naxçıvanın

enerji təhlükəsizliyini daha böyük ölçüdə təmin edəcək. 
    Tədbirdə çıxış edən Qəza nəzarət və satış şöbəsinin
müdiri Elçin Nəsirov diqqətə çatdırıb ki, artıq hər bir
azərbaycanlı yeni neft və qaz strategiyasının gətirdiyi
uğurları gündəlik həyatlarında qabarıq şəkildə hiss
edir və gələcəyə böyük ümidlə baxır.

    Naxçıvan Muxtar Respublikası Dövlət Vergi Xid-
mətində dövlət başçısı cənab İlham Əliyevin Azərbaycan

Respublikasının Preziden-
ti seçilməsinin 20 illiyi
münasibətilə “İlham Əliyev
– 20 il. Vergi sistemində
şəffaflığa doğru” adlı təd-
bir keçirilib. Tədbirin əv-

vəlində Ümummilli Lider Heydər Əliyevin və Azər-
baycan Respublikasının ərazi bütövlüyü uğrunda ca-
nından keçən bütün şəhidlərin əziz xatirəsi bir dəqiqəlik
sükutla yad edilib.
    Naxçıvan Muxtar Respublikası Dövlət Vergi Xid-
mətinin rəisi Abbas İsmayılov bildirib ki, ölkə Prezidenti

cənab İlham Əliyevin 20 illik fəaliyyəti dövründə
Azərbaycanın siyasi, iqtisadi imkanları genişləndirilib,
müasir güclü ordu yaradılıb, ölkəmizin beynəlxalq
arenadakı mövqeləri möhkəmlənib. 
    Tədbirdə çıxış edən digər natiqlər əsası Ümummilli
Lider Heydər Əliyev tərəfindən qoyulan milli vergi
sisteminin qeyd olunan dövrdə keçdiyi əsaslı moder-
nizasiya prosesindən, maddi-texniki bazasının güc-
ləndirilməsi,vergi inzibatçılığının yenidən qurulması,
ölkə başçısı cənab İlham Əliyevin rəhbərliyi ilə Azər-
baycan iqtisadiyyatının əldə etdiyi yüksək nailiyyətlərdən
bəhs ediblər.
    Sonda dövlət başçısının 20 illik fəaliyyətinə həsr
edilmiş videoçarx təqdim olunub.

     Naxçıvan Müəllimlər İnstitutunda
“Son 20 illik şanlı tariximizin ən
parlaq səhifələri” mövzusunda tədbir
keçirilmişdir. Tədbiri giriş sözü ilə
institutun rektoru Azad Novruzov
açaraq qeyd etmişdir ki, Ümummilli
Liderimiz Heydər Əliyevin təməlini
qoyduğu inkişaf strategiyasını yeni
çağırışlar şəraitində layiqincə davam
etdirən Azərbaycan Respublikasının
Prezidenti cənab İlham Əliyev hey-
rətamiz şəxsi keyfiyyətləri, xalq və

dövlət qarşısında müs-
təsna xidmətləri ilə
yeni tarixi dövrün milli
lideri səviyyəsinə yük-
səlmişdir. Onun rəh-
bərliyi ilə 20 il öncə
həyata keçirilməyə başlanan uzaq-
görən daxili və xarici siyasət Azər-
baycanı dünyanın ən dinamik inkişaf
edən dövlətləri sırasına çıxarmışdır.
    Tədbirdə İnstitutun müəllimi
Qorxmaz Hacıyev “15 oktyabr 2023,

Azərbaycan, Xankən-
di, Mərkəzi meydan:
tariximizin ən qürur-
verici anları!” möv-
zusunda  məruzə ilə
çıxış etdi.  

    Sonda Müzəffər Ali Baş Ko-
mandan cənab İlham Əliyevin Xan-
kəndidən Azərbaycan xalqına mü-
raciətinin videomaterialı nümayiş
olunmuşdur. 

Xəbərlər şöbəsi

Ölkə başçısının 20 illik uğurlu prezidentlik fəaliyyətinə həsr olunmuş tədbirlər keçirilib

* * *

* * *

     Naxçıvan şəhərindəki Heydər Əliyev Uşaq-Gənclər Yaradıcılıq Mərkəzində
Azərbaycan Respublikası Mədəniyyət Nazirliyinin Respublika Xatirə Kitabı
Redaksiyasının təşkilatçılığı ilə şəhidlərə həsr olunan “44 gün – Tarixi zəfər”
adlı kitabın I və II cildlərinin təqdimatı keçirilib. Əvvəlcə şəhidlərin əziz
xatirəsi bir dəqiqəlik sükutla yad edilib, sonra Dövlət Himni səsləndirilib.
    Tədbiri giriş sözü ilə açan redaksiyanın baş redaktoru Nəzakət
Məmmədova diqqətə çatdırıb ki, kitab 44 günlük Vətən müharibəsi ilə
yanaşı, 2016-cı il Aprel döyüşlərində və Tovuz döyüşləri zamanı həlak
olanların adlarının və xatirələrinin əbədiləşdirilməsi məqsədilə çap edilib.
Respublika Xatirə Kitabının indiyədək iyirmiyə yaxın cildinin nəşr edildiyini
diqqətə çatdıran baş redaktor bildirib ki, yeni nəşrdə, ümumilikdə, 2000-ə
yaxın şəhid haqqında ensiklopedik məlumat yer alıb. 
     Qeyd olunub ki, redaksiya Ümummilli Liderin təşəbbüsü ilə əsası qoyulan
ənənəni bu gün də uğurla davam etdirir. Belə ki, İkinci Dünya müharibəsi, Əf-
qanıstan döyüşləri, 20 Yanvar faciəsi, Xocalı soyqırımı, Azərbaycanın ərazi
bütövlüyü uğrunda şücaət göstərmiş şəxslər haqqında da əhatəli materiallar
toplanılaraq, ayrı-ayrı kitablar dərc edilərək onların xatirəsi əbədiləşdirilir.
Diqqətə çatdırılıb ki, redaksiya Əsir və itkin düşmüş, girov götürülmüş və-
təndaşlarla əlaqədar Dövlət Komissiyasının işçi qrupu ilə birgə torpaqlarımızın
işğalı zamanı əsir və girov götürülmüş, həmçinin naməlum şəraitdə itkin
düşmüş hərbçi və mülki şəxslərin sonrakı talelərini araşdırıb və dörd
cilddən (iki dildə, Azərbaycan və ingilis) ibarət kitab hazırlayıb. Həmçinin
layihə əsasında “Şəhidlər ölməz, Vətən bölünməz!” silsiləsindən Qarabağ
müharibəsində həlak olanların adlarının və xatirələrinin əbədiləşdirilməsi
məqsədilə bir neçə kitab nəşr edib və təqdimatını keçirib. Redaksiya eyni
zamanda “Vətən daşı…və ya 44 günün dastanı” adlı layihə əsasında
8 sənədli film çəkib. Bu filmlər geniş ictimaiyyətə təqdim olunub. 
     Tədbirdə çıxış edən şəhid valideynləri və yaxınları, həmçinin Naxçıvan
Şəhər İcra Hakimiyyətinin Vətən müharibəsi iştirakçıları və şəhid ailələri
ilə işin təşkili şöbəsinin müdiri İsmayıl Gülməmmədov qeyd edib ki, illər
keçsə, tarixlər təqvimdən bir göz qırpımında düşsə də, şəhidlərimiz bu
torpağın qəhrəmanlıq dastanı, igidlik simvolu, xarıbülbülün duası olaraq
xatırlanacaq. Onlar Vətən uğrunda axıtdıqları qanla tanınacaqlar. Bizim
olanı özümüzə qaytarıb həsrəti vüsala çevirən qəhrəman şəhidlərimizi bu
Vətən heç zaman unutmayacaq.
    Tədbirin sonunda şəhidlərə  həsr edilmiş sənədli filmə baxış olub.

- Fariz ƏHMƏDOV

“44 gün – Tarixi zəfər” – sənədləşdirilərək əbədiləşdirilən milli qürurumuz

Sanki dünən olmuş kimi hər birimiz yaxşı xatırlayırıq
həmin tarixi günləri; Ali Baş Komandan cənab İlham

Əliyev televiziya qarşısında qürurla dayanıb, “dəmir yumruğ”un
iradəsindən, tarixi ədalətin təqdirindən, müzəffər Ordumuzun
şücaətindən ürəkdolusu danışır. Hər kəlməsi 30 ildir, sağalmayan
yaralara məlhəm, qubar bağlamış qəlblərə şəfa verir, bizləri
sevindirdiyi kimi, ordumuza ruh yüksəkliyi, o taylı, bu taylı
arzusu, niyyəti bir olan soydaşlarımıza inam verir, əmin-
amanlıq bəxş edir. İllərdir ki, gözü yollarda qalan, öz ata-
baba yurdlarından zorla didərgin salınan soydaşlarımızın
ümid dolu baxışları isə gələcək xoş xəbərlərə zillənib.
Düşmənin təxribatlarına, məkrli niyyətlərinə, xalqımızın mü-
barizə əzmini qırmaq üçün dinc əhaliyə etdikləri cılız,
insanlığa sığmayan terror aktlarına fikir vermədən, sarsılmadan
irəliləyir, ordumuzla həmrəy olub Böyük Zəfərə doğru yol
alırıq…
    Unudulmaz, sevincli, qürurlu tarixlərdən biri idi 20 ok -

tyabr… Hər kəs cəbhədən gələn xoş xəbərləri gözləyirdi. Bu
vaxta qədər Cəbrayıldan, Füzulidən, Laçından olan soydaş-
larımız öz muradlarına yetmişdilər, arzularına çatmışdılar.
İllərdir, onlara isti qucaq, doğma ocaq olan, işğaldan azad
olunmuş şəhərlərinin şad xəbərini alıb, sevinc göz yaşı tök-
müşdülər, Şuşadan, Ağdərədən, Zəngilandan olan həmvətən-
lərinə xeyir-dua verib “Allah bu xoşbəxtliyi sizə də qismət
eləsin” söyləmişdilər. 
    Üçrəngli Azərbaycan Bayrağı bu dəfə də Zəngilan şə-
hərində dalğalanmaq üçün tələsirdi… 20 oktyabr! Zəngi-
lanlıların sanki həyata yenidən qayıtdığı, yenidən doğulub
kamala çatdığı təqvimdir bu. Çünki bu tarix 30 ilə yaxındır,
“azad Zəngilan” sözlərinə təşnə olan soydaşlarımıza, zən-
gilanlılara yenidən ruh verib, arzularına çatdıran, ümidləri,
həsrətləri, vüsalları bir quş qanadında Xaliq dərgahına
çıxaran günün çatdığının müjdəçisidir. Üç il bundan öncə

bu gün zəngilanlıların illərdir, gözlədikləri xəbər ölkə
başçısı cənab İlham Əliyev tərəfindən bütün dünyaya bəyan
edildi: “Şanlı Azərbaycan Ordusu Zəngilan rayonu
ərazisinə də daxil olub, girib və yaşayış məntəqələrinin
azad olunması təmin edilib. Zəngilan rayonu ərazisində
yerləşən yaşayış məntəqələrinin adlarını çəkirəm: Havalı
kəndi, Zərnəli kəndi, Məmmədbəyli kəndi, Həkəri kəndi,
Şərifan kəndi, Muğanlı kəndi və Zəngilan şəhəri! Zəngilan
bizimdir! Qarabağ bizimdir!”
    Qayıdaq bir az keçmişlərə, çətin də olsa, qayıdaq…
Qazanılan hər bir qələbənin, müvəffəqiyyətin, zəfərin keçdiyi
o qanlı-qadalı illəri yada salmasaq da, olmur. Çünki şanlı
Azərbaycan Ordusunun əldə etdiyi bu nailiyyət, bu şanlı
qələbə həm də dünya hərb tarixində bir ilk, bir yenilik idi.
Müzəffər Ordumuzun qazandığı bu zəfərin qürurlu olduğu
qədər, həm də kədərli, həsrətli tarixini xatırlamağın nə eybi
var ki…
    Yurdumuzun hər bir qarış torpağı kimi, Qarabağ da hələ
lap əvvəllərdən yağı düşmənlərin, xüsusən də bədnam qon-
şularımız olan, yalnız işğalçılıq meyilləri ilə həyata tutunan,
törətdikləri soyqırımı aktları ilə dünyada özünə “etnik dayaq”
yaratmış ermənilərin diqqət mərkəzində olub. 1988-ci ildən
1993-cü ilin oktyabrınadək düşmənə baş əyməyən, yağı hü-
cumlarına sinə gərən, yüzlərlə şəhid verən Zəngilan, Qaraba-
ğımızın işğala məruz qalan ən sonuncu rayonu oldu. Qonşu
Qubadlı və Cəbrayılın işğalı nəticəsində mühasirəyə düşən
rayon əhalisi çıxış yolunu Araz çayından Cənubi Azərbaycan
ərazisinə keçməkdə gördü. Əks-təqdirdə ikinci bir Xocalı
hadisəsinin baş verməsi qaçılmaz olacaqdı. 
    Zəngilan rayonu Birinci Qarabağ müharibəsində iki yüzə
yaxın şəhid verib, bu günədək isə rayonun əlliyə yaxın sakini
itkin düşmüş sayılır. Bakı-Culfa-Naxçıvan dəmir yolunun
üzərində yerləşən bu rayon mühüm strateji əhəmiyyətə
malikdir. İşğaldan öncə qeydə alınan məlumatlara əsasən ra-
yonun ərazisi 707 kvadratkilometr, əhalisi isə 35 mindən çox
olub. Zəngilanın iqtisadiyyatının əsasını kənd təsərrüfatı, o
cümlədən üzümçülük, tütünçülük və heyvandarlıq təşkil edib.
İşğal olunmazdan əvvəl bir şəhər, bir qəsəbə və 83 kənddən
ibarət olan Zəngilanda 9 məktəbəqədər müəssisə, 19 ibtidai

məktəb, 15 orta məktəb, bir texniki peşə
və musiqi məktəbi, 35 kitabxana, 8 mə-
dəniyyət evi, 23 klub müəssisəsi və 22
kinoqurğu var idi. Bununla yanaşı, bütün
Avropada ən böyük çinar meşəsi də bu
rayonda idi. İşğal altında olduğu 30 ilə
yaxın bir tarixdə erməni separatçıları tə-
rəfindən bu meşələr qırılaraq xarici ölkə -
lərə satıldı. Digər qiymətli ağaclar, o
cümlədən molibden, mərmər, qızıl, qranit
və digər yeraltı sərvətlər də ermənilər
tərəfindən talan edildi. Azərbaycan Ordusu
tərəfindən 2020-ci il 20 oktyabr tarixində
azad edildikdən sonra məlum oldu ki,
rayon ərazisində 1974-cü ildə ya-
radılan Bəsitçay Dövlət Təbiət

Qoruğu da bərbad vəziyyətə salınıb. Qoruq ərazisindəki
qiymətli ağacları kəsib-doğrayan ermənilər onlardan
mebel sənayesində istifadə ediblər. 

Min illərdir, Oğuz elinə yurd-yuva olan Zəngilan
rayonunun tarixi də çox qədimdir. Rayonun ərazisində
ötən əsrin 60-70-ci illərdə təsərrüfat işləri zamanı

tapılan xeyli küp qəbirlər, həmçinin еra-
mızdan əvvəl IV – II əsrlərə aid edilən, ək-
səriyyəti Makedoniyalı İsgəndərin adına
zərb olunan onlarla sikkə ərazinin lap qədim
zamanlardan beynəlxalq ticarətdə mühüm
rol oynadığından xəbər verir. XIV əsrdə ya-
şamış məşhur coğrafiyaşünas və tarixçi
Həmdullah Qəzvininin yazdığına görə, Zən-
gilanın əsası hicri tarixin 15-ci ilində, yəni
636-cı ildə qoyulub. Həmçinin tarixi qay-
naqlar onu da sübut edir ki, arxeoloji me-
marlıq abidələri ilə zəngin olan Zəngilan

rayonunda Qafqaz coğrafiyasının ən böyük qədim şəhər qa-
lıqları yerləşir. “Şəhri Şərifan” adı ilə tanınan bu orta əsr şə-
hərinin xarabalıqları da bir çox tarixi abidələrimiz kimi
erməni vandalizmindən öz “nəsibini alıb”
    Ərazisi həm Araz çayı boyunca şərqdən qərbə, həm də
Həkəri, Bərgüşad və Oxçu çayları boyunca cənubdan şimala
uzanan, həmçinin ticarət yolları üzərində yerləşən Zəngilan
şəhərinin tarixi ilə bağlı maraqlı, diqqətçəkən məqamlardan
biri də, bu şəhərin adının, mənşəyinin Zəngəzur mahalı ilə
bir kökdən gəlməsi ilə əlaqədardır. Tarixi qaynaqlarda qeyd
olunur ki, Azərbaycan ərazisinin bu coğrafiyasında qədim
türkdilli zəngi tayfaları yaşamış, Zəngilan, Zəngəzur mahal-
larının mövcud olduğu ərazidə geniş türk mədəniyyəti for-
malaşdırmışlar. Məhz həmin qədim türk tayfalarının adı ilə
əlaqəli olaraq Zəngəzur və Zəngilan toponimləri formalaşmışdır.
Bu barədə söylədiyimiz fikirləri ölkə başçısı cənab İlham
Əliyevin Zəngilan səfərindəki qənaəti də təsdiq etməkdədir:
“Zəngilan coğrafi nöqteyi-nəzərdən Şərqi Zəngəzur bölgəsinə
aiddir və Şərqi Zəngəzurda yerləşir. Qərbi Zəngəzur da
bizim tarixi torpaqlarımızdır və o torpaqlardan Zəngəzur
dəhlizi keçəcəkdir”. 
    Bu gün böyük qürur hissi keçiririk ki, qədim yurdumuz –
Zəngilanda da artıq şanlı, məsud üçrəngli bayrağımız dalğalanır.
Rənglərini şəhidlərimizin canından, qanından alan bayrağı-
mız… Bu gün xalqımız şaddır, firavandır ki, min illərboyu
ata-babalarımıza isti qucaq, doğma ocaq olan bu məmləkətimiz
hər ötən il daha da inkişaf edir, müasirləşir, erməni vandallarının
vurduğu yaralar sağalır, ümidlər, arzular dirçəlir. Elə xatırlayaq
Ali Baş Komandan cənab İlham Əliyevin separatçılardan tə-
mizləndikdən sonra Zəngilan şəhərinə etdiyi tarixi, yaddaqalan
səfərləri. Hansı ki bu səfərlərin hər birində qərara alınan la-
yihələr, icra olunan plan-proqramlar, böyük amallara hesab-
lanmış qərarlar Vətənimizin nurlu gələcəyini təmin edən ad-
dımlar idi. 
    Ordumuzun əks-hücum əməliyyatı ilə başlayan 44 günlük
Vətən müharibəsinin yenicə sona çatdığı bir zamanda, Ali
Baş Komandan 2020-ci il dekabr ayının 23-də Qubadlı və
Zəngilan rayonlarına səfər etdi. 30 ildən sonra Qarabağın
dilbər guşələri bu səfərlə qalib sərkərdəsini, qalib rəhbərini

tanıdı… Səfər zamanı ölkə başçısı bir neçə kəndləri, yaşayış
məntəqələrini ziyarət etdi, düşmənlərin dağıdıb, tar-mar etdiyi
Zəngilan rayonu ilə bağlı öz təəssüratlarını sosial şəbəkələrdə
həmvətənləri ilə bölüşdü. “…Mən deyəndə ki, işğal edilmiş
torpaqlarda ermənilər səfalət içində yaşayırlar, bax budur
bunun sübutu. Bizim kəndimizə gəliblər, kəndimizin böyük
hissəsini dağıdıblar. ermənilərin zəbt etdikləri evlərimiz.
İndi Üçüncü Ağalı kəndinin sakinləri, yəqin ki, tanıyar bu
ev kimindir. Gələsən, başqasının torpağını zəbt edəsən, in-
sanları evsiz-eşiksiz qoyasan, onların evində yaşayasan,

xarabalığa çevirəsən, sonra da deyəsən ki, bu, qədim erməni
torpağıdır. Saxtakarlar, oğrular, yalançılar, vəhşilər bizim
torpaqlarımızı 30 ilə yaxın müddət ərzində işğal altında
saxlayıblar. Bütün bu videosənədlər hüquqi müstəvidə bizim
təzminat davamız üçün əşyayi-dəlil olacaq”.
    İkinci Qarabağ Zəfərindən ötən bu müddət ərzində cənab
İlham Əliyev və birinci xanım Mehriban Əliyeva bir neçə
dəfə Zəngilan rayonunda olmuş, burada gedən tikinti-
quruculuq, abadlıq, yenidənqurma işləri ilə yaxından maraq-
lanmışlar. 2021-ci il 21 oktyabr, 2022-ci il 27 may tarixlərində
edilən səfərlər mühüm siyasi, iqtisadi-sosial, mədəni hadisələrlə
yadda qaldı. Xüsusən də Zəngilan rayonunda tikinti-quruculuq
işləri davam etdirilən obyektlərlə tanışlıq, gələcək perspek-
tivlərin müəyyən edilməsi, həm də ölkəmizin mədəni inqila-

bından xəbər verir bizlərə. 2021-ci il 26 aprel tarixində
baş tutan səfər isə səmimi, yaddaqalan hadisələri ilə,
xüsusilə fərqlənir. Bu tarixi səfərdə Prezident cənab
İlham Əliyevin öz şəxsi sosial şəbəkə hesabından
Zəngilandan paylaşdığı videoları hər birimiz izləmişdik,
fəxr edib, qürur duymuşduq. 

Zəngilan rayonunun tarixi taleyi ilə bağlı baş tutan
səfərlərin ən maraqlı və yaddaqalanı 2022-ci il 27

may tarixdə baş verdi. Bu səfər ərzində Ali Baş Komandan
və birinci xanım Mehriban xanım Əliyeva rayon ərazisində
icra olunan bir çox sosial-mədəni layihələrlə tanış oldular,
Zəngilanın müxtəlif ərazilərində gedən tikinti-quruculuq,
abadlıq işləri ilə maraqlandılar. Xüsusən də Zəngilan Beynəlxalq
Hava Limanının, Zəngilan məscidinin tikintisi, həmçinin bu
ərazidə yeni salınan intensiv meyvə bağının şəraiti ilə yaxından
tanışlıq da bu səfərə təsadüf etdi. Ölkə başçımızın və birinci
xanım Mehriban Əliyevanın Zəngilan rayonunun Ağalı kən-
dində “Ağıllı kənd” layihəsinin birinci mərhələsində iştirak
etmələri də səfərə xüsusi rəng qatdı. Bununla belə rayonda
baş verən yeniliklərlə tanışlıq zamanı, ölkə başçısı cənab
İlham Əliyev kənd ərazisində yeni istifadəyə verilən “Gillmed”
tikiş fabriki, ailə sağlamlıq mərkəzi, uşaq bağçası və kənd
orta məktəbi ilə də yaxından maraqlanmış, lazımi tövsiyə və
tapşırıqlarını vermişdi. 
    Zəngilan Beynəlxalq Hava Limanının açılış tədbiri isə
yalnız ölkəmizin tarixi taleyi üçün yox, elə Türk dünyasının
birlik və bərabərliyi üçün də mədəni hadisə idi. Açılış
tədbirində ölkə başçımızla yanaşı, qardaş Türkiyə Respubli-
kasının Prezidenti Rəcəb Tayyib Ərdoğanın da iştirak etməsi
əsrlərin sınağından keçmiş birlik və mübarizlik andının real
təntənəsi idi. Həmçinin bu hava limanı Zəngəzur dəhlizinin
hava nəqliyyatı infrastrukturu ilə gücləndirilməsi baxımından
strateji əhəmiyyət kəsb edir. 

Prezident cənab İlham Əliyevin bu il sentyabrın 28-də
Zəngilan rayonuna səfəri çərçivəsində 2568 sakin üçün 498
fərdi evdən və 144 mənzildən ibarət 2-3 mərtəbəli bloklaş-
dırılmış evlərin layihələndirildiyi Zəngilan rayonunun Alı-
bəyli kəndinin, Oxçuçayın sahilində, Zəngilan-Mincivan
yolunun üzərində düzənlik ərazidə yerləşən 1631 sakin üçün
306 fərdi evin və 102 mənzildən ibarət 2-3 mərtəbəli blok-
laşdırılmış evlərin tikilməsinin nəzərdə tutulduğu Zəngilan
kəndinin təməlinin qoyulması, eyni zamanda Zəngilan şəhə-
rində 2-ci, 3-cü və 4-cü yaşayış komplekslərinin, 160 yerlik
uşaq bağçasının əsasının qoyulması, Zəngilan şəhər məsci-
dində görülən işlərlə tanışlıq Şərqi Zəngəzurda sürətlə apa-
rılan işlərin real mənzərəsini və miqyasını təsəvvür
etməyimizə imkan verir.

“Böyük Qayıdış” proqramına uyğun olaraq Zəngilanda
növbəti yaşayış məhəllələrinin salınması çərçivəsində 410
mənzildən ibarət yeni yaşayış komplekslərinin tikintisi, bu
komplekslərdə 3, 4 və 5 mərtəbəli çoxmənzilli binaların in-
şası nəzərdə tutulur. Bu isə Zəngilanın tezliklə mühüm stra-
teji məkanlardan biri olması prosesini sürətləndirir.

Siyasi iradənin, qətiyyət və uzaqgörənliyin nəticəsi, 
şanlı tariximizin zəfər zəngi Zəngilan 

20 oktyabr

…Artıq üç il ötür o tarixi gündən, Zəngilan üçün
Zəfər zənginin çalındığı həmin təqvimdən. Zəngilan! Müs-
təqilliyin daimi, Vətənin Azərbaycanla keçirdiyin xoş
günlərin əbədi olsun, deyirəm! 

Məcid RƏŞADƏTOĞLU



     Naxçıvan Muxtar Respublikası
Fövqəladə Hallar Nazirliyinin təşki-
latçılığı ilə “Heydər Əliyev İli”nə
həsr olunan “Bir hadisənin qarşısını
almaq, o hadisə baş verəndən sonra
onun nəticələrini aradan qaldır-
maqdan daha asandır” şüarı ilə
əməliyyat-taktiki təlim keçirib.
    Təlim zamanı şərti baş verən
qəzaların fəsadlarının aradan
qaldırılması, yanğınların söndü-
rülməsi əməliyyatları və digər
təxirəsalınmaz tədbirlər praktiki
olaraq nümayiş etdirilib. Təlim Nax-
çıvan şəhəri ərazisində yaradılan
şərti şərait üzrə müvafiq qurumlar
tərəfindən qarşılıqlı fəaliyyətdə
qəza-xilasetmə və digər təxirəsa-
lınmaz işlərin həyata keçirilməsini
əhatə edib. 
    Eyni zamanda Daxili İşlər Nazir -
liyinin post patrul xidməti  və Daxili
Qoşunların xüsusi təyinatlıları tə-
rəfindən hadisə baş verən yerdə ta-

lançılıq, soyğunçuluq edən
qruplar zərərsizləşdirib. 

Təlimdə ərazilərin partla-
mamış sursatlardan təmizlən-
məsi və zərərsizləşdirilməsi
də məşq etdirilib.

Vətəndaşların həyat və
fəaliyyətinin təhlükəsizliyinin

təmin edilməsi üçün qüvvələrin
daim yüksək hazırlıq vəziyyətində
saxlanılması, fövqəladə hallarla mü-
barizə üzrə qurumlararası qarşılıqlı
fəaliyyət və idarəetmə imkanlarının

daha da genişləndirilməsi məqsədilə
keçirilən təlimdə verilən tapşırıqlar
müvəffəqiyyətlə icra olunub.
    Fövqəladə halların nəticələrinin
aradan qaldırılmasında qarşılıqlı
fəaliyyətin təmin olunması məqsə-
dilə təlimə, ümumilikdə, 400-ə yaxın
şəxsi heyət, 50-yə yaxın müxtəlif
təyinatlı texnika, 5 təlim görmüş it
cəlb edilib.

- Ceyhun MƏMMƏDOV

“Heydər Əliyev İli”nə həsr olunan 
taktiki təlim keçirilib

    Müstəqillik dövründə ölkəmizdə regionların sosi-
al-iqtisadi inkişafı hər zaman dövlət siyasətinin əsas
prioritetlərindən olub. Qəbul edilən Dövlət proqramları,
imzalanan fərman və sərəncamlar ölkəmizin digər
bölgələri kimi, Naxçıvan Muxtar Respublikasının da
infrastrukturunun yenilənməsinə, əhalinin sosial və-
ziyyətinin inkişafına, elm, təhsil, mədəni
mühitin yeni inkişaf  mərhələsinə keç-
məsinə şərait yaradıb.
    Azərbaycan Respublikasının Pre-
zidenti cənab İlham Əliyevin imza-
ladığı Sərəncamla təsdiq olunan
“Naxçıvan Muxtar Respublikasının
sosial-iqtisadi inkişafına dair 2023-
2027-ci illər üçün Dövlət Proqramı”
digər sahələrlə yanaşı, muxtar respubli-
kanın mədəni inkişafı üçün də yeni yol xə-
ritəsidir. Proqrama əsasən Naxçıvan Muxtar Res-
publikasının bəzi tarix-memarlıq abidələri UNESCO-nun
maddi-mədəni irs nümunələri üzrə əsas siyahısına sa-
lınacaq, mədəniyyət müəssisələrinin infrastrukturu və
maddi-texniki bazası təkmilləşəcək. Tarix və mədəniyyət
abidələri ilə zəngin olan, hər daşı tarixin şahidinə
çevrilən Naxçıvanın abidələrinin beynəlxalq səviyyədə
qorunması və tanıdılması həm də dövlət mədəniyyət
siyasətinin tərkib hissəsidir. Dövlət Proqramının 2023-
2024-cü illər üzrə Təfsilatlı Tədbirlər Planının icrası
ilə bağlı Naxçıvan Muxtar Respublikası Mədəniyyət
Nazirliyi tərəfindən müvafiq siyahıya salınacaq tarix
və mədəniyyət abidələrinin müəyyənləşdirilməsinə,
inventarlaşmasına və pasportlaşdırılmasına başlanılıb.
Belə ki, planın icrası ilə bağlı abidələrdə monitorinq
aparılması məqsədilə iyul və avqust aylarında Azər-
baycan Respublikasının Mədəniyyət Nazirliyi yanında
Mədəni İrsin Qorunması, İnkişafı və Bərpası üzrə
Dövlət Xidmətinin “Azərbərpa” Elmi-Tədqiqat Layihə

İnstitutu Məhdud Məsuliyyətli Cəmiyyətinin, Naxçıvan
Muxtar Respublikası Mədəniyyət Nazirliyinin və digər
aidiyyəti qurumların mütəxəssislərinin iştirakı ilə
Naxçıvan  və Ordubad şəhərlərində bir sıra tarix-me-
marlıq abidələrinin mövcud vəziyyətinə baxış keçirilib.
Qeyd edək ki, inventarlaşdırılmış abidələr UNESCO-nun
Ümumdünya İrsinin İlkin Siyahısına salındıqdan, no-
minasiya faylları hazırlanıb təqdim edildikdən sonra
beynəlxalq səviyyədə qorunacaq və tanınacaq.
    Planda, həmçinin muxtar respublika ərazisində ta-
rix-mədəniyyət qoruqlarının təhlili və inventarlaşdı-
rılması, mədəniyyət sahəsində idarəetmənin təkmil-
ləşdirilməsi ilə bağlı işlər də əks olunub. Təfsilatlı
Tədbirlər Planına əsasən mədəniyyət müəssisələrinin
fəaliyyətini müasir tələblərə uyğunlaşdırmaq məqsədilə

onların maddi-texniki bazasının gücləndiril-
məsi ilə yanaşı, bir sıra mədəniyyət ocaq-

ları – Xan sarayı, Möminə xatın türbəsi,
Qızlar bulağı, Yay teatrı, Bazarçay
gölü, Köhnə bazar və Qədim kar-
vansarayın daxil olduğu tarixi abi-
dələrin bazasında “Naxçıvanın 7 in-
cisi” Tarix-Memarlıq Turizm Kom-

pleksi yaradılacaq və Naxçıvan Dövlət
Filarmoniyası, Naxçıvan Dövlət Uşaq

Filarmoniyası, Muzey Mərkəzi, Naxçıvan
Dövlət Kukla Teatrı və Naxçıvan Dövlət Uşaq

Teatrı üçün yeni binalar tikiləcək. Hazırda Mədəniyyət
Nazirliyi tərəfindən inşa olunacaq müəssisələrlə
bağlı layihə tapşırıqlarının hazırlanması işi davam
etdirilir. Eyni zamanda dövlət teatr və konsert müəs-
sisələrinin, uşaq musiqi məktəblərinin yaradıcı kol-
lektivlərinin maddi-texniki bazasının təkmilləşdi-
rilməsi işləri aparılır.
    Təfsilatlı Tədbirlər Planına əsasən reallaşacaq daha
bir yenilik isə ondan ibarətdir ki, muxtar respublikada
mədəni xidmətin təşkilinin səviyyəsinin yüksəlməsi,
mədəni zövqün formalaşmasına xidmət edən uğurlu
layihələrin gerçəkləşməsi məqsədilə Naxçıvanda ilk
dəfə olaraq konsert və tamaşalar üçün biletlər onlayn
platformadan satışa çıxarılacaq. Ənənəvi metodlarla
yanaşı, innovativ imkanların yaradılması mədəni xid-
mətlərin əlçatanlığını daha da asanlaşdıracaq.

Naxçıvan Muxtar respublikası 
Mədəniyyət Nazirliyinin mətbuat xidməti

Muxtar diyarda mədəniyyətin inkişafı üçün
yeni mərhələ

Dövlət proqramı icra olunur     Onlar üçün Vətən o qədər əziz idi ki, gənc ömürlərini, gözlərini
belə qırpmadan Vətənə qurban etdilər. Atadan, anadan, övladdan,
yarından əziz vətənlərinə canlarını qurban edib o çox sevdikləri torpağın
qoynunda əbədiyyət dastanına döndülər. Onlardan biridir Vətən
müharibəsi şəhidi Seymur Cabbarov. O, 1987-ci il martın 16-da Şərur
rayonunun Çərçiboğan kəndində anadan olub. Dünyaya gələndə yur-

dumuzun başı üstünü qara buludlar
almışdı. Uşaqlığı top mərmisinin
səsi altında keçdi, həmin illərdə bö-
yüyən digər uşaqlar kimi. Soyuq
qış günlərində yaş odunla yanan
ocağın başında isinməyə macal tap-
madan tüstüsünə boğuldu soyuq
sinif otaqlarında. Çətinliklər, məh-
rumiyyətlər dövrünə təsadüf etdi
uşaqlığı. O digər həmyaşıdları kimi
lüğətimizə yeni qazanılan azadlıq,
müstəqillik, şəhid sözləri ilə tanış
olanda qərar verdi hərbçi olmağa.
And içdi düşmən tapdağına düşən
torpaqları azad edənlərdən biri olmağa. Və bu istəyi onun yolunu
2001-2004-cü illərdə Cəmşid Naxçıvanski adına Hərbi Liseydən, 2008-ci
ildə isə Heydər Əliyev adına Azərbaycan Ali Hərbi Məktəbindən saldı.
Hərbçi olub xidməti vəzifəsini Azərbaycanın müxtəlif rayonlarında
davam etdirən Seymur 2020-ci il sentyabrın 27-də Azərbaycan Silahlı
Qüvvələri tərəfindən Ermənistanın işğalı altında olan ərazilərin azad
edilməsi üçün başlanan Vətən müharibəsi zamanı Füzulinin azadlığı
uğrunda gedən döyüşlərdə savaşdı, oktyabrın 3-də Füzuli döyüşləri
zamanı şəhidlik şərbəti içdi. Füzuli rayonunun işğaldan azad edilməsi
uğrunda aparılan döyüş əməliyyatlarına qatılaraq şəxsi igidlik və şücaət
nümayiş etdirdiyinə görə Azərbaycan Prezidenti cənab İlham Əliyevin
Sərəncamına əsasən “Füzulinin azad olunmasına görə”, “Vətən uğrunda”
medalları ilə təltif olundu. 
    Hər dəfə Şərur Şəhidlər xiyabanına yolum düşəndə onun da məzarına
baş çəkirəm. Başdaşında əks olunan rəsmində gülən gözlərinə, mərd
üzünə, sinədaşındakı xarıbülbül çiçəyinə baxıram. Ruhun şad olsun,
şəhidim, Vətənə əmanət etdiyin ailən göz bəbəyi kimi qorunur. Sənin
kimi oğulların sayəsində onlar qalib xalqın oğlu, qızı kimi yaşayır. Sən
və sənin kimi oğullar bu Vətənin bayrağını canınız bahasına elə bir
zirvəyə sancdınız ki, gələcək nəsillər daim sizinlə qürur duyacaq. 

- Ramiyyə ƏKBƏROVA 

Vətən sənə oğul dedi
Əfsanəyə dönən ömürlər

    Müasir beynəlxalq hüquqda ərazi
aliliyi, əsasən, dövlət hakimiyyəti
onun ərazisində yaşayan bütün fiziki
və hüquqi şəxslər üçün ali hakimiy-
yətdir. Dövlət ona məxsus olan əra-
zidən zorakılıqla məhrum edilə bil-
məz, onun sərhədləri pozulmaz və
toxunulmazdır. Dövlət ərazisi daxi-
lində hər hansı birbaşa dövlətin ümu-
mi hakimiyyəti istisna edilir, dövlətin
ali hakimiyyəti qanunverici, icra və
məhkəmə hakimiyyəti, inzibati sa-
hələrdə dövlət orqanları sistemi va-
sitəsilə həyata keçirilir. Ayrı-ayrı hal-
larda dövlətin yurisdiksiyası onun
ərazisinin hüdudları xaricinə şamil
edilə bilər və ərazi suvereninin aydın
ifadə edilmiş razılığı olmadan döv-
lətin torpaqları və təbii ehtiyatlarından
başqa dövlət istifadə edə bilməz.
     Ərazi aliliyi anlayışına, təbii ki,
həm də dövlətin yurisdiksiyası, yəni
mövcud ərazidə məhkəmə orqanlarının
və inzibati orqanların bütün işlərə öz
səlahiyyətləri daxilində baxmaq və
qərar qəbul etmək hüquqları da da-
xildir. Müasir beynəlxalq hüquqa əsa-
sən heç kəs dövləti ona məxsus olan
ərazidən və müvafiq olaraq təbii eh-
tiyatlardan zorla məhrum edə bilməz.
Dövlət ərazisinin toxunulmazlığı və
bütövlüyü, dövlət sərhədlərinin to-
xunulmazlığı və bütövlüyü prinsipləri
bunu tələb edir. Əcnəbi dövlətlər, on-
ların hüquqi və fiziki şəxsləri ərazi
sahibkarının (suverenin) razılığı ol-
madan sənaye məqsədləri üçün dövlət
ərazisindən, o cümlədən yer və yerin
təkindən istifadə edə bilməzlər. 
    Qeyd etmək lazmdır ki, dövlətin
bütün qanunverici, icra, inzibati və
məhkəmə hakimiyyəti həm vətən-

daşlara və təşkilatlara, həm əcnəbi
vətəndaşlara və təşkilatlara, həm də
mövcud dövlətin ərazi hüdudlarında
yaşayan vətəndaşlığı olmayan şəxs-
lərə şamil edilir. “Ərazi hansı dövlətin
sərhədləri hüdudlarında yerləşirsə,
ona da mənsubdur” prinsipi beynəl-
xalq-hüquqi münasibətlərdəki mən-
subiyyəti nəzərdə tutur. Bu baxımdan
beynəlxalq-hüquqi münasibətlərin
subyekti olan dövlət dedikdə, mövcud
ölkənin hakimiyyəti və əhalisinin
siyasi-təşkilatı başa düşülməlidir. 
    Müasir beynəlxalq hüquqda ümu-
mi xarakterli prinsiplər də mövcud-
dur. Onlar sadə norma yox, ali hüquqi
qüvvəyə malik normalardır. Bey-
nəlxalq hüququn əsas prinsipləri
beynəlxalq hüquq sisteminin nor-
mativ-hüquqi əsasını təşkil edir. Bu
prinsiplər bir sıra səciyyəvi xüsu-
siyyətlərə malikdir. Dövlətlərin bey-
nəlxalq hüquq normalarının yara-
dılması və həyata keçirilməsi ilə
bağlı bütün qarşılıqlı münasibətləri
bu prinsiplərə söykənir. Bu prinsip-
lərin məzmununun inkişafında Av-
ropada Təhlükəsizlik və Əməkdaşlıq
üzrə Helsinki Müşavirəsinin 1975-ci
il yekun aktı əhəmiyyətli rol oyna-
mışdır. 1973-cü il iyulun 3-də Hel-
sinkidə Avropada təhlükəsizlik və
əməkdaşlıq məsələləri üzrə aparılan
müşavirənin birinci mərhələsi baş-
lamışdır. İyulun 7-nə qədər davam
edən bu mərhələdə 35 dövlətin nü-
mayəndəsi iştirak etmişdir.
    Ümumavropa müşavirəsinin ikin-
ci mərhələsi 1973-1975-ci illərdə
Cenevrədə olmuşdur ki, burada əsas
müzakirə obyektlərindən biri sər-
hədlərin toxunulmazlığı məsələsi

idi.1975-ci il iyulun 19-da müşavi-
rənin üçüncü mərhələsinin Helsin-
kidə keçirilməsi qərara alınmış,
1975-ci il avqustun 1-də Finlandi-
yanın paytaxtı Helsinkidə Avropanın
33 dövlətinin, ABŞ və Kanadanın
dövlət və hökumət başçılarının mü-
şavirəsi olmuşdur. Bu dövlətlər Av-
ropada təhlükəsizlik və əməkdaşlıq
haqqında Zirvə aktını imzalamışdı.
Bu yekun akta görə müşavirə işti-
rakçıları 10 əsas prinsipi rəhbər tut-
muşdur ki, bunlardan biri də döv-
lətlərin ərazi bütövlüyü prinsipidir.
Azərbaycan Respublikası isə bu aktı
1992-ci ildə imzalamışdır.
     Azərbaycan Respublikası Kons-
titusiyasında göstərilir ki, Azərbaycan
Respublikasının daxili suları, Xəzər
dənizinin (gölünün) Azərbaycan Res-
publikasına mənsub olan bölməsi,
Azərbaycan Respublikasının üzərin-
dəki hava məkanı Azərbaycan Res-
publikasının ərazisinin tərkib hissəsidir. 
    Dövlətin ərazisinin bütövlüyü və
toxunulmazlığı dövlət təhlükəsizli-
yinin ən əsas xüsusiyyətlərindən bi-
ridir. Onun təmin edilməsi və mü-
dafiəsi isə dövlətin ən ümdə funk-
siyasıdır. Beynəlxalq hüquqa əsasən
hər bir dövlət özünün ərazi aliliyi
prinsipini təmin etmək üçün bütün
vasitələrdən istifadə etmək hüququna
malikdir. Bu baxımdan Azərbaycanın
bu yaxınlarda Qarabağda həyata ke-
çirdiyi lokal antiterror əməliyyatına
da beynəlxalq hüquq təminat verir.             

Faiq SƏFƏROV
Naxçıvan Muxtar respublikası 

Prokurorluğunun şöbə rəisi, 
baş ədliyyə müşaviri, 

prokurorluğun fəxri işçisi

Beynəlxalq hüquqda dövlətin ərazi aliliyi prinsipi

